
Eskolakoaz eta kanpokoaz 

Alfredo Hoyuelos 

Irakaslea eta Filosofian eta Hezkuntza Zientzietan Europako doktore 

Duela hilabete batzuk gogoeta batzuk idatzi nituen pil-pilean egoten den gai batez: eskolako eta eskolatik kanpoko jarduerez. Gai horri heldu nahi diot berriro, eta ideia batzuk proposatu, lagungarri izango direlakoan horrelako gai interesgarriaz hitz egiten segitzeko, Nafarroan jardunaldi etengabeaz (ere) mintzo diren honetan: 

1. Haurren eskolatzeak eta eskolatik kanpoko jarduerek zerikusia dute haurrak bizi diren egoera mota guztiekin eta ondorioz sortzen diren familia eskubideekin. Beharrezkoa da haur guztientzat ez sortzea eskolako jardunaldi bat bakarra -gutxienez, Haur Hezkuntzan, eta, beharbada, gero ere ez-; hau da, ez izatea eskola eredu bakarra, desberdintasunak kontuan hartzen ez dituena. Horrek esan nahi du eskolak, erantzukizun publikoko erakundea den aldetik, bere antolamenduan bertan modua eman behar duela, gizarte arloa eta hezkuntza arloa bereizi gabe, malgu jokatzeko ordutegi eta denbora aldetik, ahal den neurrian bakoitzaren familia, gizarte, lan eta kultura egoerara egokitze aldera. Ez dut esan nahi maisu-maistrek ordu gehiago lan egin behar dutenik, baina guztiek ez dute zertan ordutegi berean lan eginik, orain bezala. Arlo akademikoaren, gizarte arloaren, eskolakoaren eta eskolatik kanpokoaren eginkizunak bereizteak -otorduak, bainua hartzeko denbora eta abar hezkuntzari ez dagozkiola pentsatzea, esate baterako, arrunt kaltegarria da haurraren irudi unitatearentzat- kalte eta gizarte desberdintasun larriak sortzen ditu, eskolak berak eraginda, nahiz eta kontrakoa lortzen saiatu -egitasmoen koherentzia faltaz-. 

2. Eskola orduen eta eskolatik kanpoko orduen arazoa hau da: zenbait haur abandonatu egiten dituzte ikastetxeetan, 3-16 urte bitartekoentzako haurtzaindegiak izango balira bezala. Jabetu gara gurasoek trebatze ludiko halako bat behar dutela: seme-alabekin pasa dezaketen denbora antolatzen ikasi behar dute. Garrantzitsua izango litzateke, Europan eginiko hainbat azterketatan frogatu duten bezala, aitona-amonek, gurasoek eta seme-alabek modua izatea jolasak, espazioak eta jarduerak -eskolakoak eta eskolatik kanpokoak- partekatzeko, belaunaldien arteko harreman aberats sortzailean. Gainera, beharrezkoa da truke, eztabaida eta prestakuntza foroak sortzea, hala tokatzen zaienek gurasoen ofizio zaila ikas dezaten. Gure genetikak horren zati bat bakarrik ematen baitigu. 

3. Garrantzitsua da, lehenik eta behin, haurrentzako zerbitzuetarako baliabideak handitzea, kopuruz eta kalitatez. Baina, gainera, beharrezkoa da eskola curriculuma moldatzea honako hauek aparte utzita, oso emaitza txarrak ekartzen ari baitira: programazioak, norberaren eta gizartearen prozesuei erreparatu gabe aldez aurretik zehazturiko helburuen bilaketa, fitxak eta eskola liburuak. Uste dut hezkuntza ereduaren kalitatea hobetu egiten dela curriculuma haurren kulturarekin batera ikertzen edo osatzen denean. Curriculuma bidea bezalakoa baita, eta «bidea ibiliz egiten baita», poetak esan zuen bezala. Eskolak, azken batean, maitatua izan behar du; ikasleek, familiek eta irakasleek maitatua. Esanahia izan behar du bere bizi ariketan, ez bere ariketa akademikoan. Hezkuntzak, Malaguzzik esaten duen bezala, «mota guztietako pedagogia profetikoen kontra egon behar du, zeinek dena dakiten ezer gertatu aurretik ere; egun guztiak berdinak direla erakutsi behar die haurrei, eta ez dagoela ezusterik; eta ikasi ezin izan dutena bakarrik errepikatu behar dutela erakutsi behar die helduei». Horrela, beharbada, haurren instituzionalizazioari buruzko eztabaidan ez da hitz egingo haurrek eskolan pasatzen duten denborari buruz, eta aztertuko da zenbat denbora galtzen duten eskolako zenbait jardueratan -eta, ondorioz, eskolatik kanpoko jardueretan zenbat denbora eman behar duten, eskolak erakusten ez dakien hori ikasteko-. 

4. Ezinbestekoa da hiria horrelako proiektu baterako berreskuratzea. Haurrek eta helduek espazioa aurkitu behar dute, eta bere egin, noiz elkarrekin noiz bereiz jostatuz. Hala, hiria segurua izango da, eta hezkuntza esparru naturala bihurtuko da; hartara, eskolatik kanpo haurrek asmatu eta sorturiko kultur proposamenen gune izango da, betiere haurrak hazi ahal izan daitezen helduen begi zelatarien trabarik gabe, parkeetako mehatxu premonitorio hauek gabe: «Kontuz ibili, erori egingo zara eta». 

( Erredakzioan itzulia) 

